
Jabatan Standard Malaysia Semak Semula Standard 

Untuk MyGAP 

 

SERDANG, 3 Dis (Bernama) -- Jabatan Standard Malaysia menyemak semula 

MS1784 - Amalan Pertanian Baik (GAP) bagi Standard Komoditi Tanaman untuk 

memberi manfaat kepada peserta industri pertanian, persatuan, pengawal selia dan 

agensi-agensi di bawah Kementerian Pertanian dan Industri Asas Tani (MOA). 
 

Dalam satu kenyataan hari ini, Kementerian Sains, Teknologi dan Inovasi berkata 
semakan semula itu bagi pelaksanaan dan pengeluaran pensijilan Amalan Pertanian 

Baik Malaysia (MyGAP). 

 
Penerbitan pertama standard itu ialah pada 2005 dan semakan pertama 

dilaksanakan tahun lepas, katanya. 

 
"Semakan standard ini akan memastikan pengguna mendapat pilihan lebih luas 

terhadap produk pertanian selamat dan berkualiti," katanya. 
 

Sehingga kini, lebih 6,000 standard Malaysia meliputi 25 sektor ekonomi dan empat 

standard bagi sektor pertanian, sektor akuakultur, penanaman rumpai laut dan 
penternakan telah digunakan MOA bagi skim pensijilan MyGAP mereka, katanya. 

 

"Setakat 2015, terdapat 4,024 ladang diperakui di bawah MyGAP dan penggunaan 
standard dalam MyGAP telah mempercepatkan produk mendapat pengiktirafan 

serta penerimaan yang lebih baik di pasaran tempatan dan antarabangsa," katanya. 
 

Timbalan Menteri Sains, Teknologi dan Inovasi Datuk Dr Abu Bakar Mohamad Diah, 

melancarkan standard yang disemak semula itu hari ini yang diadakan sempena 
Pameran Antarabangsa Pertanian, Hortikultur dan Agro Pelancongan Malaysia 

(MAHA) 2016 di sini. 

 
-- BERNAMA 

Dua Tertuduh Kes Dadah Dalam Cecair Vape Hantar 

Representasi 

 

SHAH ALAM, 6 Dis (Bernama) -- Dua bekas penjawat awam akan menghantar 

representasi kepada pihak pendakwaan bagi mengkaji semula tuduhan 
menggunakan cecair vape berperisa dadah yang dihadapi mereka di bawah Akta 

Dadah Berbahaya 1952. 

 
Bekas guru Azhariza Zakaria, 40, dan Zaki Mohd Ali, 35, memaklumkan perkara itu 

kepada hakim Wong Teck Meng melalui peguam masing-masing ketika sebutan 

semula kes itu di Mahkamah Tinggi, di sini hari ini. 
 

Azhariza diwakili peguam Ahmad Shamil Azad Abdul Hamid manakala Zaki oleh 
Mohd Hazrin Alif Wahab. 

 

Wong kemudian menetapkan 26 Jan depan sebagai tarikh pengurusan kes yang 
baharu sementara menunggu keputusan representasi berkenaan. 

 

Terdahulu, Timbalan Pendakwa Raya, Fairuz Johari memberitahu mahkamah 

bahawa laporan kimia oleh Jabatan Kimia mengesahkan bahawa dadah dalam kes 

itu adalah 155 mililiter (ml) delta-9-tetrahydrocannabinol. 

 
Pada 18 Dis tahun lepas, Azhariza, Zaki dan seorang wanita, Shazlina Azlin Mat 

Daud, 37, dihadapkan ke Mahkamah Majistret Ampang atas tuduhan mengedar 

kanabis seberat 2,060 gram di No. 01, Tingkat 18, Blok N, Seri Maya Condo, Jalan 
Jelatek 2, Ampang dekat sini, kira-kira 9.30 malam pada 7 Dis, tahun lepas. 

 

Mereka didakwa mengikut Seksyen 39B (1)(a) Akta Dadah Berbahaya 1952 dan 
boleh dihukum mengikut Seksyen 39B (2) Akta sama yang memperuntukkan 

hukuman gantung sampai mati, jika sabit kesalahan. 
 

Sementara itu, Ahmad Shamil Azad, ketika ditemui pemberita di luar mahkamah, 

berkata pihaknya akan mengemukakan respresentasi berikutan Akta Dadah 
Berbahaya 1952 tidak menyatakan berat minimum bagi dadah jenis delta-9-

tetrahydrocannabinol meskipun ia tersenarai di bawah Jadual Pertama Akta 

berkenaan. 
 

-- BERNAMA 

Gempa Bumi Kuat Landa Laut Banda, Indonesia 

 

KUALA LUMPUR, 5 Dis (Bernama) -- Gempa bumi kuat berukuran 6.1 pada skala 
Richter melanda Laut Banda, Indonesia pada 9.13 pagi ini. 

 

Jabatan Meteorologi Malaysia dalam kenyataan hari ini memaklumlan pusat 

gempa itu terletak 323 kilometer barat laut Kupang, Indonesia dan 1,371 km dari 
Sarikei, Sarawak. 

 

Gempa bumi itu bagaimanapun tidak mencetuskan ancaman tsunami, menurut 
kenyataan itu. 

 
 

 

-- BERNAMA 

Gempa Bumi Kuat Landa Utara Sumatera 
 

 
 

 

 
 

 

 
 

 
 

 

 
 

 

 
 

 
KUALA LUMPUR, 7 Dis (Bernama) -- Satu gempa bumi kuat berukuran 6.4 pada 

skala Richter melanda utara Sumatera, Indonesia pada 6.03 pagi Rabu. 

 
Menurut kenyataan Jabatan Meteorologi, pusat gempa terletak 77km timur laut 

Banda Acheh, Indonesia dan 440km barat daya Langkawi, Kedah. 

 
Bagaimanapun tiada ancaman tsunami dilaporkan. 

 
-- BERNAMA 

5,000 Dekoder IPTV Yang Tidak Patuhi Piawaian, 

Dirampas SKMM 

 

JOHOR BAHRU, 6 Dis (Bernama) -- Suruhanjaya Komunikasi dan Multimedia 
Malaysia (SKMM) merampas 5,000 dekoder televisyen protokol internet (IPTV) yang 

tidak mematuhi piawaian SIRIM dalam tiga serbuan di sini hari ini. 

 
Ketua Pegawai Keselamatan Rangkaian dan Penguatkuasaan SKMM, Zulkarnain 

Mohd Yasin berkata nilai rampasan dalam ketiga-tiga serbuan itu dianggarkan RM1 

juta. 
 

Katanya, mana-mana penjualan dekoder yang tidak mematuhi Peraturan-peraturan 
Komunikasi dan Multimedia (Standard Teknik) 2000, Akta Komunikasi dan 

Multimedia 1998 adalah perlu dihalang kerana ia merupakan kesalahan cetak 

rompak digital. 
 

Menurutnya, serbuan dengan kerjasama Polis Diraja Malaysia (PDRM) itu dijalankan 

pada pukul 10 pagi di sebuah pasar raya di Masai, disusuli di sebuah rumah di Kulai 
dan sebuah gudang penyimpanan di Taman Perindustrian Plentong, Pasir Gudang. 

 
"Laporan mengenai kejadian diterima daripada MYTV Broadcasting Sdn Bhd 

(MYTV) yang menyatakan terdapat dekoder IPTV tidak standard dijual di pasaran. 

 
"Bertindak atas maklumat itu, kita menjalankan serbuan dan merampas 5,000 

dekoder. 

 
"Lima individu yang terdiri daripada empat lelaki dan seorang wanita akan dipanggil 

bagi membantu siasatan berhubung rampasan ini," katanya kepada pemberita di Ibu 
Pejabat Polis Daerah Seri Alam, di sini hari ini. 

 

MYTV adalah syarikat yang dipertanggungjawabkan Kementerian Komunikasi dan 
Multimedia Malaysia untuk menyediakan infrastruktur bagi peralihan siaran TV 

analog ke digital, atau singkatannya Digital Terrestrial TV (DTT). 

 
Zulkarnain berkata pihaknya akan terus bekerjasama dengan PDRM dan 

Kementerian Perdagangan Dalam Negeri, Koperasi dan Kepenggunaan (KPDNKK) 
bagi membendung perkara itu daripada berleluasa. 

 

Menurutnya, pengguna juga perlu berhati-hati agar tidak mudah ditipu dengan 



penjualan dekoder itu. 

 
"Dekoder ini perlu mendapatkan kelulusan SIRIM kerana perakuan daripada SIRIM 

memberi jaminan peralatan itu boleh digunakan dan dijamin dari segi keselamatan 

dan kualiti," katanya. 
 

Menurut Zulkarnain lagi, sekiranya mana-mana individu didapati memiliki peranti 
berkenaan, mereka boleh dikenakan tindakan mengikut Peraturan 16(1)(b) 

Peraturan-peraturan Komunikasi dan Multimedia (Standard Teknik) 2000. 

 
Ia memperuntukan hukuman denda tidak lebih RM100,000 atau dipenjara tidak lebih 

enam bulan, atau kedua-duanya. 

 
--BERNAMA 

